
ГОЛОС  САМУРА

СТIАЛ СУЛЕЙМАНАН - 155 ЙИС

АЛАЙ йисуз Дагъустан-
дин халкьдин шаир Стlал
Сулейманан 155 йис гегьен-

шдиз къейдда. Идан гьакъин-
дай алатай йисан эхирда РД-
дин Кьил Сергей Меликова
лагьана ва культурадин ми-
нистерстводал юбилейдин
мярекатриз талукь теклифар
малумарун тапшурмишна.

«Стlал Сулейман неинки
Дагъустандин халкьдин сад
лагьай шаир, гьакl вичикай
саки вири дуьнья рахай сад
лагьай дагъустанви шаир я...
Майдиз чlехи шаир дидедиз
хьайидалай инихъ 155 йис та-

мам жезва...»,- къейдна Сергей
Меликова.

МАРТДИН вацра чи рай-
онда емишрин алай аямдин,
санлай къачурла, 800 милли-
он манатдин къимет авай
гьамбарханадин сифте ну-
батдин пай кардик кутун
планламишнава.

Проектдин теклиф гайиди
«Багъ» КФХ я. Гьамбархана
Магьарамдхуьруьн райондин
Чепелрин хуьруьн патав ге-
гьенш майданра  уьмуьрдиз
кечирмишзавай чlехи проек-
тдин сергьятра аваз эцигза-
ва. Ина кьве гектардин май-
дан кьунвай цин гьамбарха-
нани туькlуьрнава.

Емишрин гьамбархана-
дин сад лагьай паюник 5 агъ-
зур тонн суьрсет хуьз жедай
объект акатзава. Кьвед  ла-
гьай паюна адан гужлувал 10
агъзур тонндив агакьарда.

Проект патал кьуд гектар
чил чара авунва. Ана гьава-
дин чимивал датlана гуьзчи-
вилик хуьдай технология иш-
лемишзавай алай аямдин та-
даракар тайинарнава. КФХ
«Багъ» 1994- йисуз арадал
гъанва. Алай йисан нетижай-
ралди, и карханади 90 милли-
он манатдилай виниз суьрсет
маса гана, 35,5 миллион ма-
натдин хийир къачунва.

Гьамбархана
кардик кутада

2024- ЙИСАН 1- февралдилай
дидевилин капиталдин кьадар ар-
тух жеда. Малум тирвал, и капи-
талдиз гьар йисуз гьакъикъи инф-
ляциядин дережада индексация
талукь я. Россиядин экономикадин
вилик финин министерстводин ба-
янрал асаслу яз, алатай йисан
эхирда инфляция 7,5 процентдикай
ибарат хьана.

Икl, 1- февралдилай, сад лагь-
ай аял хьайила гузвай дидевилин
капиталдин такьатрин кьадар саки
631 агъзур манатдал кьван хкаж
жеда, кьвед лагьай аялдиз талукь-
ди- 833,8 агъзур манатдал кьван.

Къейд ийин, 7,5 процентдин ин-
дексация сертификатда пулунин
такьатрин са тайин пай тунвай
диде-бабайривни агакьда. Ишле-
миш тавунвай пул гьикьван гзаф
хьайитlа, гьакьван адал алава
пулни (индексациядилай кьулухъ)
хкведа.

Цlинин йисуз яшайишдин бязи
пособийрин кьадарни артух жеда.
Индексация кlвачел залан дишегь-
лийриз гузвай такьатризни талукь
я. И пособие зегьмет чlугваз алакь-
завай агьалияр патал тайинарна-
вай федеральный дережадин яша-
миш хьунин агъа кlанин кьадардин
бинедаллаз, 50%, 70%, 100% кьа-
дарда аваз гузва. 2024- йисалай и
такьатар 8422, 12633 ва 16844 агъ-
зур манатдикай ибарат жеда.

17 йисан яшдив агакьдалди гьар
вацра аялриз гузвай такьатарни
гзаф жеда: 7494, 11242, 14989 агъ-
зур манат.

Аял хьайила, са сеферда гузвай
такьатрин кьадар цlи 24627 манат-
ни 21 кепекдикай ибарат жеда.

Пособийрин кьадарар Россия-
дин регионра тайинарнавай яша-
миш хьун патал лазим пулунин
агъа кlанин кьадардирилай аслу
жеда.

Пособийрин кьадар артух жеда

        КЬВЕ  СТХАДИ
ДЯВЕДА  ИШТИРАКЗАВА

ДЯВЕ ислягь са инсандиз-
ни, уьлкведизни кIанзавайди
туш. Амма, фашистрин гел
кьур бандеровчияр себеб яз
Россия  Украинада махсус се-
ренжем тухуниз, стха уьлкве
ва халкь фашистрикай азад
авуниз мажбур хьана .

Россиядин центральный ка-
налри гьар юкъуз Украинада
кьиле физвай  махсус серен-
жемра дирибашвал къалурза-
вай миллетриз, ягъунар кьаз-
вай  ва женгинин юлдашар
къутармишзавай къагьриман-
рикай хабар гузва. Абурун ара-
да чи Дагъустандин халкьарин
кьегьалрини иштиракзава. Ук-
раинада кьиле физвай махсус
серенжемда, чи уьлкведин
вири халкьарин векилри хьиз,
чи райондин  кьегьалрини иш-
тиракзава. Чна  газетдин  гьар
нумрада чи кьегьал рухвайри-
кай кхьизва ва абурун агалкь-

унрал  дамахзава.
Абурукай чи къенин
нумрада чна стхаяр
тир Сафаралиев Ра-
мазанакайни ва Мак-
симакай кихьида.
Абурун ери бине  Та-
гьирхуьруьн къазма-
яр  я. Кьве стхадини
дяведа иштиракзава.

Алай вахтунда
Рамазан залан хер
сагъар хъийиз реа-
билитациядилай кьу-
лухъ кIвализ ахъай-
нава. Сафаралиев
Рамазан 2023- йисан
30- августдиз Росси-
ядин Федерациядин
Президентдин Указдалди 2- сте-
пендин дирибашвилин медалдин
сагьибни хьанва.  И мукьвара
Магьарамдхуьруьн райондин
Кьил Фарид Агьмедов Рамазан
Сафаралиеван  гьал-агьвалдикай

хабар кьаз аскердин  кIвализ
мугьман хьанвай. Къейд авуна
кlанда, МР-дин Кьил Фарид За-
гьидиновича вири СВО-дин иш-
тиракчийриз кьетIен фикир гуз-
вайди.

КЪАЗИЕВ Султангьа-
мид Пирмурадович. Адан
ери бине Магьарамдхуь-
руьн райондин Кчункъаз-
майрилай  я. И мукьвара
кьегьал хва Султангьамид
дирибашвал къалурайдай
Россиядин  Федерациядин
Президентдин Указдалди
Жукован медалдиз лайихлу
хьана. Идалай виликди Сул-
тангьамидаз  дяведа вичин
дурумлувал ва викIегьвал
къалурайдай Гьуьрметдин
грамотани ганвай. Аферин
Султангьамид ваз, вун
хьтин викIегь, кьегьал аске-
рар акьалтзавай несилдиз
халис чешне я. Баркалла
ваз тербия ганвай ви диде-
бубадиз, вун хьтин кьегьал
хва вердишарнавай. Кьегь-
алвал лагьайтIа, вич виче-
лай арадал къвезвач, вири

хизанда веледриз ганвай тер-
биядилай аслу я. Куьне абур
Ватандал рикI алай халис ва-
танпересар яз чIехи авунва.
Квез Султангьамид хьтин кье-
гьал хва  хвена, чIехи авуна
уьмуьрдин шегьредал акъуд-
навай, аферин ва чухсагъул.
Султангьамида  Украинадин
чилел военный махсус серен-
жемар башламишай йикъалай
кьиле физвай женгера актив-
вилелди иштиракзава.

Вичел тапшурмишай гьар
са к Iвалах Султангьамида
лап хъсандиз бегьемарзава.

Къуй, Султангьамид  хьтин
кьегьалар Ватандин вилик  пак
везифаяр намуслудаказ кьи-
лиз акъудна, дявеяр, ивияр
экъичунар куьтягь хьана,
сагъ- саламатдиз чпин хизан-
рин патав агакьрай!

                          ЖАННА.

       ВАТАНПЕРЕС  ХВА

 Россиядин аскервилин
     баркалладин Югъ

27- январь - Ленинград шегьер Со-
ветрин  кьушунри  тамамвилелди
гьалкъадай акъудай Югъ (1944) я.

1941- ЙИСАН январдин
варз ленинградвияр патал
кьетlенди, рикlелай тефидай-
ди хьана. Вермахтдин гене-
ралри Нева вацlал алай чlехи
шегьер лап куьруь вахтунда
муьтlуьгъарда лагьана авур
хиялар кьилиз акъат тавурла,
фашистри 1941- йисан 12- ян-
вардиз Ленинград гьалкъада
туна. Инсафсуз душмандин
фикир шегьер хуьзвайбур
гьалкъадай ракъурун тир.
Къаст кьилиз акъудун патал
гитлерчийри шегьердал
датlана бомбайринни гуьл-
лейрин хар къурна.

Писатель М. Фролован
«Артиллеристар Ленинград
патал женгера» ктабда рикlел

хкизвайвал, Гитлеран командо-
ваниеди дяве башламишай са
вацралай шегьер къачуда  ла-
гьана фикирнавай. И кар патал
душманди Игит шегьердихъ 725
агъзурдалай виниз аскерар,
офицерарни генералар, гьакl
гзаф кьадар техника элкъуьрна-
вай. Гьикьван алахънатlани
душмандин ниятар кьилиз акъ-
атнач. Инсансузрин тахсиркар-
вилери ажугъламишнавай, пак
чил патал чандилай гъил къа-
чуз гьазур шегьерэгьлийрин
къуватдикай даях кьазвай. Ле-
нинграддин фронтдин кьушунри
гитлерчийриз гафаралди лугьуз
тежедай тегьерда аксивална.
Уьлкведихъай тамамвилелди
алакъа атlанвай, кlуьд виш юкъ-

уз душмандин гьалкъада гьат-
навай ленинградвийри гекъигиз
тежедай гишинвилеризни че-
тинвилериз таб гана. Абуру
дуьньядин инсаниятдин вилик
гьич тешпигь авачир хьтин
викlегьвилин, руьгьдин гьуьн-
дуьрвилин чешне къалурна.

Виридалайни мусибат ше-
гьердин агьалийри каш эхун
хьана. Махсус делилралди, ан-
жах са 1941- йисан мартдалди
кашакди 260 агъзурдалай гзаф
ленинградвияр телеф хьана.
Икl гишила, гуьллейрини бом-
байри кьейибурун кьадар ирид
виш агъзур касдилай алатна.

Ленинан тlвар алай шегьер
хаталувилик акатнавай чlавуз
вири уьлкве гьерекатдик акат-
на. Невадал алай чlехи    ше-
гьер хуьн патал хейлин дагъу-
станвийри, абурун жергеда
аваз чи районэгьлийрини ишти-
ракна.

Игит шегьер душмандикай
хуьник, ам гьалкъадай акъуду-
ник 2 сеферда Яру пайдахдиз
лайихлу хьанвай 73- артилле-
рийский полкуна сад лагьайди
яз «Отличный разведчик»
тlвар къазанмишай Гьажиев
Абдулмежидан тайин тир пай-
ни ква.

Шегьер душмандикай хуьн
патал кьиле фейи женгера адан
хурудал «Яру Гъед» орденни
«Ленинград оборона авунай»
медаль атана. Абдулмежид
вичин тlвар алай сятинизни
лайихлу хьана. Гьа ина ам те-
лефни хьана.

Невадал алай шегьер патал
женгера гъепцегьви Исаев Ше-
гьимерденани иштиракна. 1944-
йисан 27- январдиз шегьер эл-
къуьрна кьунвай душман та-
мамвилелди кукlваруник абурун
ва гзаф масабурун пайни ква.
Игит рухвайриз баркалла!

              Р. МУРАДАЛИЕВ.

ФИКИРАР ВАН АЛАЗ

АБУРЛУ
АДЕТАР
  ХУЬН

ЭХИРИМЖИ вахтара, чи
халкьдин милли кухнядин ке-
сибвили зун и макъала кхьиниз
мажбурна. Жуван са акьван еке
тушир хизанда кьве велед чlехи
жезва. И карда гьалтзавай че-
тинвилер акурла, жува- жувак-
ди фикирзава, яраб вад- цlуд
кьил хизан авайбуру вучзавай-
ди ятlа?...

Тlуьн гьазурун чи кlвале че-
тин месэладиз элкъвенва. Ме-
села михьи продуктрикай гьа-
зурзавай давугъа, борщ, шур-
ва куьрелди жими хуьрекар
тlуьнрик акатзавач. Бедендиз
гзаф хийир авай, датlана дух-
тури меслятзавай мукашдин
шейэр вилеризни къалурмир.
Чун аялар тир вахтунда гьазур-
завай гитl, хешил, умаж,
шуькlуь кинидин хапlа ерли
хъийизвач. Хийирдилай зиян
гзаф гузвай микроволновкайра,
токдин духовкайра, винелайни
квекай гьазурнавайди ятlа чин
тийир, маса гьукуматра гьазур-
навай нисияр алахзавай карту-
фарни як  виридалай багьа
тlуьниз элкъвенва. Бес жува
фена чуьлдай кlватlнавай хъча-
рикай гьазурнавай пчlекар,
афарар, винелай серг галай
къатухни алахнавай женнетдин
тlямар гузвай хуьрекар къимет-
суз хьанва.

Эхиримжи вахтара марфа-
дилай гуьгъуьниз акьалтдай
къарникъузар хьиз пайда
хьайи кафейра заказ гана хкиз-
вай пиццайри, шаурмайри, бур-
гери акьалтзавай несилдин
уьмуьрда кьетlен чка кьунва.
Сад лагьайди им жибиндин кlан
хкудун жезва, кьвед лагьайди

абур гьихьтин шартlара
гьазурнаватlа, ишлемишнавай
продуктар хуьнин вахт алатна-
вайбур яни, абур чеб – чпихъ
галаз кьазвайбур яни а кардиз
гьич фикирни гузвач. Хъвазвай
ранг квай сокрикай, энергетикри-
кай рахазни кlанзавач. Энерге-
тикар хъваз шадвал ийизвай
жегьилриз адак квай тауринди

дуркlунар ацукьарзавайди ва
рикl гужа твазвайди хабар авач.
Хабар хьайитlани кваз кьазмач.
Салан емишрикай михьивилел-
ди гьазурнавай компотар, миже-
яр вил галаз жегьилри ишле-
мишзавач. Виликдай салан еми-
шар кьурурдай, хъуьтlуьз жува
ишлемишдай ва артух хьайибур
гьукуматдиз пулунихъ вахкудай.

Сагъламвал ахтармишайла
гемоглабин ва бедендиз важиб-
лу са кьадар витаминрин кьит-
вал гьиссзава. Чун аялар тир
вахтунда куьчейрай хкиз жезвай
тушир. Гатун каникулрин вахтун-
да яргъи югъди ракъиник квай
бедендиз вири витаминарни жез-
вай, чанда каш гьатна хтайла
хурук акатай хуьрекдиз, емиш-
диз инсафдачир.  Гила лагьайтlа,
экуьнлай няналди гьар жуьре
гаджетар гъиляй авуд тийизвай,
сятералди са тегьерда акъваз-
завай, дамарра иви къекъвен
тийизвай, къецихъ экъечlна ми-

хьи гьавадикай менфят къачун
тийизвай аялдин бедендин гьал
гьикl хьурай? Абуруз тlуьнни
кlан жезвач. Суфрадихъ ацукь-
на фу недайлани телефон гъи-
ляй авудзавач. Аялдиз незвай
гьихьтин тlямлу хуьрек
хьайитlани я  дад гузвач, я мен-
фят хкатзавач.

Чlехи дидейри ийидай
иситlа, мехкlуьт, натlуфа хьтин
ширинлухри зигьин мягькемар-
дай ва рикlин кlвалахдиз хъсан
патахъ таъсирдай. Тlач, савун
гъуьр хейлинбуруз ерли чиз-
вач. Залан зегьметдал машгъ-
улбуруз къуватлу хьун патал
мед, чlем кьилел алай хешилар
ийидай. Алай вахтунда милли
кухнядин хуьрекрикай амайди
са  хинкlал я. Гьайиф хьи, чи
халкьдин са жерге абурлу адет-
рихъ галаз милли тlуьнарни ара-
дай акъатзава. Са гьал яш
хьанвай чlехи диде- бубаяр
амай кlвалера и тlуьнар  кьериз-
цlаруз ишлемишзаватlани, же-
гьил хизанра ихьтин тlуьнар
ерли амач. Я абуруз гьазуриз-
ни кlанзамач.

Акьалтзавай несилдин сагъ-
ламвили чак къалабалух кутаз-
ва. Абур вири бинедай бегьем
тlуьн, гелкъуьн тахьайла жезвай
крар я.  Ша чна ата-бубайрилай
атанвай гзаф хийирлу, тlямлу
хуьрекар гьазурунин адетар
хкуд тийин. Къуй, гьа хъсан
адетар несилрилай несилралди
агакьарин, гьикl лагьайтlа ам чи
халкьдин культурадик акатзава.
Чи культура чна хуьн тавурла
ни хуьда.

              А. АЙДЕМИРОВА.

ЧИРВАЛ - им Аллагьди чаз
ганвай виридалайни хъсан
савкьват я. Гьа пишкешди ин-
сандинни гьайвандин арада
тафават твазва. Бес инсанрихъ
галаз гекъигайла гьайванар,
фикир авуниз ва чирвал къачу-
низ къерех тушни? Гьайванар
анжах чпин гьевесрин есирда
ава. Гьавиляй, акьул авай, фа-
гьумлу, чирвал къачуз алакьза-

вай инсанрай айиб амалар акъ-
атайла, абур акьулсуз гьайван-
рилайни агъуз аватзава. Амма
инсанривай Аллагьдин вилик
чпин дережа хкажиз алакьзава,
чаз Халикьди гзаф мумкинвилер
ганва. Абурукай сад чирвал къа-
чун я.

Пакт тир Къуръанда илим-
дихъ ва чирвилерихъ галаз
алакъалу 719 гаф ава. Мугьам-

мад пайгъамбардиз (салават ва
салам хьуй адал) магъарада
авайла Къуръандин сифте атай
гаф «Икъраъ» тир, яни, им араб
чlалал «Кlела» лагьай чlал я.

Гьадисда лугьузва: «Чирвал
къачуниз чалишмиш хьун- им гьар
са мусурман итимдин ва дишегь-
лидин буржи я».

Гьикьван чирвилер къачуз
хьайитlа, гьакьван инсандихъ
агалкьунар жеда.

    Чирвал къачунин важиблувал

В ПРОКУРАТУРЕ РАЙОНА

ПРОКУРАТУРОЙ  Магарам-
кентского района направлено в
суд уголовное дело в отноше-
нии местной жительницы по
факту фиктивной постановки на
учет гражданина Республики
Азербайджан.

Прокуратурой района утвер-
жден обвинительный акт по уго-
ловному делу в отношении ме-
стной жительницы, обвиняемой
по ст. 322.3 УК РФ (Фиктивная
постановка на учет иностранно-
го гражданина или лица без
гражданства по месту пребыва-
ния в Российской Федерации).

Установлено, что местная
жительница зарегистрировала
в своем домовладении граж-
данина Азербайджанской Рес-
публики, в целях его законно-
го нахождения на территории
Российской Федерации, выс-
тупив в качестве принимаю-
щей стороны, без намерения
предоставить помещение для
фактического проживания
(пребывания).

Уголовное дело направле-
но в мировой суд Магарам-
кентского района для рассмот-
рения по существу.

МИРОВЫМ судьей судеб-
ного участка № 73 Магарам-
кентского района с участием
помощника прокуратура райо-
на вынесено постановление в
отношении заместителя главы
администрации сельского посе-
ления «село Гапцах».

Он признан виновным в со-
вершении   административно-
го правонарушения, предус-
мотренном ч. 1 ст. 13.27 КоАП
РФ (нарушение требований к
организации доступа к инфор-
мации о деятельности гос.орга-
нов и органов местного само-
управления и ее размещению
в сети «Интернет»).

Проверкой установлено, что
ответственным должностным
лицом не ведутся электронные
журналы учета операций, вы-
полненных с помощью про-
граммного обеспечения и тех-
нологических средств, исполь-

зуемых для публикации, акту-
ализации, удаления, представ-
ления информации в форме от-
крытых данных, позволяющих
обеспечить учет всех дей-
ствий, фиксировать точное
время, содержание изменений
и информацию об уполномо-
ченном  лице соответствую-
щего государственного орга-
на.

Мировым судом судебно-
го участка № 73 Магарамкен-
тского района, по результатам
рассмотрения постановления
прокурора Магарамкентского
района заместитель главы ад-
министрации сельского посе-
ления «село Гапцах» признан
виновным в совершении адми-
нистративного правонаруше-
ния, предусмотренном ч. 1 ст.
13.27 КоАП РФ, наказание на-
значено в виде штрафа в раз-
мере 3 000 рублей.

   Дело направлено в  суд

Проверкой установлено

 * Давление  агъуз аватайла
са стакандавай  уькIуь  яд  хъун
меслят  къалурзава. ГьакIни, фу
тIуьрдалай  кьулухъ  2 грамм
кьел  ишлемишайтIа,  давление
агъуз  аватнавайдан  гьал  гьа-
сятда  хъсан  жеда.

*ДуркIунра  ва  туькьуьлдин
куркурда  къванер авайла,  чай-
дин са  тIурунавай  газаррин
тумунал  са  стакан  яд  илич-
на, I0  декьикьада  зайиф  цIал
эцигна, ругуна, 30-40 декьикьа-
да  тада. Ахпа  ам  куьзна,

йикъа  3-4  сеферда 1  стакан-
давайди  ишлемишда.

*Гзаф  галатнавайла, хуь-
рекдин  пуд  тIурунавай  бази-
ликдал  са стакан  ргазвай  яд
илична, 20  декьикьада  тада.
Ам  ксудалди  вилик  хъвада.

Жув жуван жерягь

РОССТАТДИН делилралди,
уьлкведа вечрен какайрин къи-
мет йисан эвел кьилерилай
инихъ тахминан 58,97% хкаж
хьанва. И жигьетдай гьалар гуь-
нгуьна хтун патал виликдай гьу-
куматди жуьреба-жуьре серен-
жемар кьабулдайди хиве кьу-
най.

Икl, «Российская газета» из-
даниеди, Россельхознадзордин
пресс-къуллугъдал асаслу яз, ха-
бар гузвайвал, мукьвара Азер-
байжандай Урусатдиз 306 агъ-
зурдан кьадарда аваз вечрен
какайрин пуд лагьай партия
гъанва.

«Ярагъкъазмаяр» таможня-
дин пунктуналай атанвай и про-
дукция гила уьлкведин мулкара
маса гуда.

Къунши республикадай Рос-
сиядиз вечрен какайрин сад ла-
гьай партия (612 агъзур) 19- де-
кабрдиз, кьвед лагьай партия
(306 агъзур) 21- декабрдиз гъа-
най.

Рикlел хкин, Россиядиз Азер-
байжандай ва Турциядай веч-
рен какаяр гъидай къарар кьа-
булнавайдакай чна виликдай ха-
бар ганай. Россиядин хуьруьн
майишатдин министерстводин
пресс-къуллугъди къейд авур-
вал, мукьвара уьлкведа какай-
рин кьитвилихъ галаз алакъалу
гьалар гуьнгуьна гьатун лазим я.
Лагьана кlанда, уьлкведин мул-
кунал къецепатай вечрен кака-
яр анжах абурук зиянлу ва къа-
дагъа тир шейэр кватlа ахтарми-
шайдалай кьулухъ гъизва. Се-
ренжемдин сергьятра аваз, уьл-
кведиз 2024- йисан 30- июндал-
ди 1,2 миллиард кака гъун ла-
зим я.

Вечрен какайрин
      пуд лагьай
  партия гъанва

